
Aðalfundur Golfklúbbsins Leynis (hér eftir GL) árið 2025 var haldinn í frístundamiðstöðinni 

Garðavöllum, miðvikudaginn 26. nóvember 2025 og hófst fundurinn kl. 18:00. 

  

Formaður GL, Hróðmar Halldórsson, bauð fundarmenn velkomna (Akraneskaupstaður, 

Íþróttabandalagið líka), lýsti yfir ánægju með góða mætingu og lagði til að Viktor Elvar 

Viktorsson yrði fundarstjóri fundarins og Theodór Freyr Hervarsson fundarritari. Engin 

mótmæli komu fram. Fundarstjóri þakkaði traustið og tók formlega við stjórn fundarins.  

 

Fundarstjóri staðfesti formlega að löglega var staðið að boðun fundarins skv. 7 grein laga GL.   

 

1. Skýrslur stjórnar og framkvæmdastjóra 

Formaður GL flutti skýrslu stjórnar. Finna má skýrsluna á rafrænu formi á heimasíðu klúbbsins 

(www.leynir.is).  

 

Framkvæmdastjóri GL, Rakel Óskarsdóttir, flutti því næst skýrslu framkvæmdastjóra sem 

finna má á sama stað á heimasíðu klúbbsins. 

   

2. Endurskoðaðir reikningar 

Framkvæmdastjóri GL fór yfir endurskoðaðan ársreikning félagsins. Rekstrartekjur hafa 

hækkað um 18% á milli ára og námu alls rúmum 208 m.kr. Voru rekstrartekjur tæpum 11 m.kr. 

umfram áætlun ársins og má rekja þá hækkun í megindráttum til aukningar í félagsgjöldum, 

rekstrarframlögum, styrkjum og sölu á varningi.  Á móti kemur að rekstrargjöld reyndust einnig 

hærri en áætlun gerði ráð fyrir, eða rúmum 7 m.kr. og voru rekstrargjöld rétt rúmar 179 m.kr.   

 

Rekstrarafkoma klúbbsins var jákvæð um rúmar 29 m.kr en að tilteknum fjármagnsliðum og 

afskriftum reyndist afkoman jákvæð um rúmar 9 m.kr.  

 

Ársreikninga félagsins má finna í heild sinni á heimasíðu klúbbsins.  

 

3. Umræður um skýrslu stjórnar og reikninga. 

Fundarstjóri gaf orðið laust fyrir umræður um skýrslu stjórnar, skýrslu framkvæmdastjóra og 

ársreikning félagsins.   

 

Undir þessum dagskrárlið tóku eftirfarandi til máls:  

 

Pétur Vilbergur Georgsson, spurði hver áhrif þess að fella niður makagjald hefðu verið, 

sérstaklega í ljósi þess að hlutfall kvenna í GL væri undir landsmeðaltali. Framkvæmdastjóri 

svaraði því til að af þeim hópi (82 félagsmenn) sem greiddi makagjald 2024 hefðu um 20 ekki 

greitt félagsgjöld í ár. Þegar spurt væri um áhrif þyrfti þó að horfa til þess að hópur þeirra 

félagsmanna sem greiddu fullt gjald í ár hefði vaxið um 40%. Í andsvari tók Pétur Vilbergur 

Georgsson fram að brottfall um 25% þeirra sem greiddu makagjald í fyrra hlyti ætíð að teljast 

nokkuð blóðugt.   

 

Elísabet Valdimarsdóttir spurði hvort komið hefði til tals að vera með sérstakt öryrkjagjald. 

Formaður og framkvæmdastjóri svöruðu því til að slíkt gjald hefði ekki komið til tals, en mætti 

skoða betur fyrir næsta aðalfund og rekstrarárið 2027.  

 

http://www.leynir.is/

Að lokinni umræðu bar fundarstjóri ársreikning GL upp til atkvæða og var hann samþykktur 

samhljóða.  

 

4. Breytingar á lögum GL  

Lögð var fyrir fundinn tillaga að breytingu á 11. grein laga GL og fólst tillagan í eftirfarandi 

setningu sem viðbót í lok greinarinnar:  

Sé einhverjum eignum til að dreifa við slit klúbbsins skulu þær falla að jöfnu til 

Íþróttabandalags Akraness og Akraneskaupstaðar. 

Í heild mun 11. greina laga GL því lesast:  

Komi fram tillaga um slit félagsins skal tillaga þess eðlis berast til stjórnar. Afgreiðsla slíkrar 

tillögu skal borinn upp á sérstökum félagsfundi sem boða skal til með sama hætti og um 

aðalfund væri að ræða. Til lögmætis slíkrar ákvörðunar þarf helmingur skráðra félaga að vera 

á fundi og 2/3 hlutar þeirra að greiða tillögunni atkvæði sitt. Mæti ekki nægilega margir skal 

boða til annars fundar innan þriggja vikna og er hann þá ályktunarhæfur án tillits til 

fundarsóknar, sé löglega til hans boðað. Sama gildir ef sameina á félagið eða skipta því. Sé 

einhverjum eignum til að dreifa við slit klúbbsins skulu þær falla að jöfnu til 

Íþróttabandalags Akraness og Akraneskaupstaðar. 

Aðalfundur GL samþykkti ofangreinda breytingu á 11. grein laga GL samhljóða. 

 

5. Félagsgjöld og fjárhagsáætlun 2026 

Formaður kynnti tillögu að félagsgjöldum sem var eftirfarandi (fór yfir sögulegt samhengi og 

samanburð við GA) :  

 

• Gullaðild kr. 159.000 + 100 fötur á Teigum og 3 gestaholl 

• Fullt gjald kr. 139.000 

• 70 ára og eldri kr. 118.000 – 15% afsláttur af fullu gjaldi 

• 2 árs nýliðagjald kr. 118.000 – 15% afsláttur af fullu gjaldi  

o Gjaldaflokkur mun falla niður 2027 

• Ungmenni 19-26 ára kr. 69.000 – rúmlega 50% afsláttur af fullu gjaldi 

• Nýliðagjald kr. 79.000 

• Fjaraðild kr. 82.000 (utan póstnr. 300 og 301) 

• Árgjald með æfingum (æfingar og árgjald – börn og ungmenni 

o 12 ára og yngri kr. 60.000 

o 13-21 árs kr. 70.000 

 

Fram kom að allir félagsmenn fái 15 fötur á Teigum sem hluta af árgjaldi.  

 

Fundarstjóri efndi til kosningar um ofangreinda tillögu um félagsgjöld fyrir komandi rekstrarár 

og var hún samþykkt með miklum meirihluta atkvæða.  

 

Framkvæmdastjóri kynnti að því loknu fjárhagsáætlun ársins 2026.  

Helstu lykiltölur fjárhagsáætlunar ársins 2026 voru:  

• Áætlun rekstrartekna 220,6 m.kr.  

• Áætlun rekstrargjalda 190,5 m.kr.  

• Áætlaður hagnaður af reglubundinni starfsemi 30,1 m.kr.  

• Áætlaður hagnaður eftir afskriftir og fjármagnsliði 8,2 m.kr.  

 

Fundarstjóri gaf orðið laust fyrir umræður um fjárhagsáætlun næsta starfsárs.  

 

Til máls tóku:  

 

Pétur Vilberg Georgsson spurði um gjaldskrá, hvaða væri fullt vallargjald og hvað gjald maki 

þyrfti að greiða. Framkvæmdastjóri svaraði því til að fullt gjald var 11.000,- kr 2025 en stjórn 

væri að endurskoða allar gjaldskrár sínar fyrir sumarið 2026. Ljóst er að ákveðin gjöld muni 

hækka.  

 

Sigurður Elvar Þórólfsson spurði um tekjur af vinavallarsamningnum. Samkvæmt 

framkvæmdastjóra eru tekjur vegna vinavallarsamninga drýgstar frá stóru klúbbunum á 

höfuðborgarsvæðinu sem skiluðu um 15 m.kr. í ár. Framkvæmdastjóri telur þó að ýmis atriði 

þurfi að endurskoða í tengslum við vinavallasamninga.  

 

Fjárhagsáætlun 2026 var samþykkt af aðalfundi með öllum greiddum atkvæðum.  

 

  

6. Kosning til stjórnar   

Á aðalfundi hverjum er kosið til stjórnar og í þetta sinn átti að kjósa um tvö sæti aðalmanna til 

tveggja ára, varamanns til eins árs og formanns til eins árs. Þann 3. nóvember var tilkynning 

send félagsmönnum þar sem óskað var eftir að framboðum til ofangreindra sæta í stjórn fyrir 

19. nóvember 2025. Í tilkynningunni kom jafnframt fram að allir sitjandi stjórnarmenn hafi 

ákveðið að gefa kost á sér að nýju. 

  

Engin framboð bárust innan tilskilins frest og teljast því eftirfarandi sitjandi stjórnarmenn því 

sjálfkjörnir: 

 

• Formaður til eins árs 

o Hróðmar Halldórsson 

• Varamaður til eins árs 

o Jóhannes Elíasson 

• Meðstjórnandi til tveggja ára (tvö sæti) 

o Ruth Einarsdóttir 

o Óli Björgvin Jónsson 

  

 

7. Kosning tveggja endurskoðenda og eins til vara  

Núverandi endurskoðendur gáfu kost á sér áfram:  

 

• Andrés Ólafsson  

• Elías Ólafsson  

• Petrea Emilía Pétursdóttir til vara  

Ofangreindir skoðunarmenn voru sjálfkjörnir og því réttkjörnir skoðunarmenn.  

 

8. Önnur mál  

Venju samkvæmt fór fram afhending viðurkenninga fyrir góðan árangur á starfsárinu og veitti 

formaður GL eftirfarandi viðurkenningar:  

 

• Kylfingur ársins 2025 var Guðlaugur Þór Þórðarson. Átti Guðlaugur frábært ár á 

mótaröð GSÍ og má teljast einn af betri kylfingum landsins.  

• Guðmundar og Óðinsbikarinn 2025 hlaut Guðlaugur Þór Þórðarson fyrir 

Íslandsmeistaratiltil 2025. 

• Háttvísiverðlaun GSÍ 2025 hlaut Sigurður Brynjarsson. Háttvísibikarinn er gjöf frá GSÍ 

til GL og er hann veittur ár hvert þeim kylfingi undir 18 ára aldri sem endurspeglar 

hvað mest þá eiginleika sem GL vill sjá í afrekskylfingum sínum.  

 

Fundarstjóri gaf orðið laust um önnur mál. 

 

• Formaður tók til máls varðandi golfferð á vegum GL og Vita sem farin verður í apríl 

næstkomandi. Hafa 22 félagsmenn þegar bókað sig í þá ferð og eru enn laus sæti.  

 

• Framkvæmdastjóri tók til máls og hvatti fundargesti til að íhuga setu í nefndum 

klúbbsins.  

 

• Magnús Guðmundsson tók til máls fyrir hönd Íþróttabandalags Akraness, þakkaði fyrir 

góðan fund og óskaði klúbbnum til hamingju með frábært starf. 

 

• Reynir Þorsteinsson tók til máls, þakkaði fyrir góðan fund og er það mat Reynis að 

klúbburinn standi vel bæði golf- og rekstrarlega. Afhenti Reynir klúbbnum ljósmynd 

tekna á Garðavelli í tilefni afmælisársins.  

 

• Sigurður Elvar Þórólfsson tók þá til máls og þakkaði fyrir góðan rekstur, sjálfur hefur 

Sigurður Elvar skilað góðu framlagi gagnvart nýliðun í klúbbnum á þessu ári og á 

þakkir skildar fyrir það. Sigurður Elvar hefur kannað lauslega hvað það myndi kosta að 

útbúa nýja teiga fyrir fólk með lægri sveifluhraða, þ.e. útbúa styttri völl sem myndi gera 

leik ánægjulegri fyrir þann hóp. Er það mat Sigurðar Elvars að sá kostnaður liggi nærri 

10 m.kr. og spurði hann hvort það væri ekki þessi virði að fjárfesta í því.  Spurði 

Sigurður Elvar jafnframt hvort breyta mætti fyrirkomulagi aðalfundar til að ýta undir 

betri mætingu. Að lokum beindi Sigurður Elvar máli sínu að bæjarfulltrúum  og hvatti 

til þess að sveitarfélagið kæmi að einhverju leyti að rekstri vallarins svo nýta megi betur 

tekjur klúbbsins til að efla barna- og unglingastarf enn frekar.   

 

• Pétur Vilberg Georgsson beindi spurningu að fulltrúum bæjaryfirvalda, hvort nýtt 

íþróttahús á Jaðarsbökkum hafi farið fram úr áætlun og hvort það muni hafa sambærileg 

áhrif og þegar önnur íþróttamannvirki hafa farið fram úr áætlun.   

 

• Líf Lárusdóttir tók til máls fyrir hönd bæjaryfirvalda og óskaði klúbbnum til hamingju 

með afmælisárið. Hélt Líf tölu um það góða starf sem fer fram innan klúbbsins og 

hvernig sjá megi fyrir sér áframhaldandi samstarf sveitarfélagsins og klúbbsins. 

Varðandi nýtt íþróttahús vildi Líf taka fram að verkefnið hafi sem slíkt ekki farið langt 

fram úr áætlun, en endanlegt uppgjör liggi þó ekki fyrir.   

• Einar Brandsson tók til máls. Fyrst setti hann á sig hatt bæjarfulltrúa þegar kom að 

spurningu varðandi nýtt íþróttahús og vildi svara þeirri spurningu af hverju önnur félög 

þurfi ekki að greiða umframkeyrslu vegna nýbygginga. Sagði Einar það liggja fyrst og 

fremst í því að íþróttahúsið og aðrar sambærilegar eignir tengist skólastarfi 

sveitarfélagsins og séu þar með samnýttar með Íþróttabandalandinu. Sem félagsmaður 

í golfklúbbnum lítur hann svo á að stækka beri völlinn eins fljótt og hægt er í a.m.k. 27 

holur. Sé ætlunin að byggja upp bæinn og laða að nýja íbúa, þá sé góður golfvöllur 

eftirsóknarverður og þá ekki síst aðgengi að góðum velli. Hér eigi því GL og fulltrúar 

sveitarfélagsins að róa í sömu átt.    

 

• Formaður tók að lokum til máls og þakkaði félagsmönnum, bæjarfulltrúum og 

fulltrúum Íþróttabandalags Akraness fyrir góða mætingu og góð innlegg á fundinum.  
 

Aðalfundi GL 2025 var formlega slitið kl. 19:47.  

 

Fundargerð ritaði Theodór Freyr Hervarsson.  

Akranesi 26. nóvember 2025  

  

Hróðmar Halldórsson, formaður  

Óli Björgvin Jónsson, varaformaður   

Ruth Einarsdóttir, gjaldkeri  

Theodór Freyr Hervarsson, ritari  

Elísabet Sæmundsdóttir, meðstjórnandi  

Jóhannes Elíasson, varamaður  

  

 


